Рус балаларына татар телен концентрлаштырып укытуның белем дәрәҗәсен  күтәрүдәге роле.

2006-2007 уку елында яңа технология, яңа методларга нигезләнгән укыту-методик комплект (УМК) буенча рус балаларын татар теленә өйрәтә башладым. 

Сөйләм эшчәнлегенең барлык төрен дә эченәалган УМК түбәндәге компонентлардан тора:
1. Укучылар өчен “ Татарча да яхшы бел” дәреслеге (авторлары Р.Р. Нигматуллина, Ф.С. Фәизова)

2. Укучылар өчен эш дәфтәре;

3. аудиоматериал;

4. контроль тестлар, уку һәм ишетеп аңлауны тикшерү өчен тестлар;

5. укытучылар өчен дәресләргә методик ярдәмлекләр, еллык тематик планнар.

   Билгеле булганча, һәр УМКның үзәгендә дәреслек тора. Дәреслек-сөйләм эшчәнлегенә өйрәтүдә укытучы белән укучыларның бергәләп эшләү нәтиҗәсен билгеләүче төп ярдәмче.

   Дәреслекләр ситуатив-тематик, коммуникативлык (аралашу), проблемалылык, аңлаешлылык,күрсәтмәлелек, балаларның туган теле үзенчәлекләрен искә алып эшләү принципларына нигезләнгән. Бу принциплар чит телгә өйрәтүне табигый аралашуга бик нык якынайтырга ярдәм итә, дәрестә сөйләшү тирәлегебулдырырга мөмкинлек тудыра, укучыларда кызыксыну һәм мотивация, татар телендә сөйләшергә теләк уята.
    Халыкның телен аның мәдәниятеннән, тарихыннан аерып өйрәнеп булмый. Тел аралашу чарасы буларак кына түгел, бәлки халыкның мәдәнияте, традицияләре, гореф-гадәтләре һәм йолалары белән таныштыру уңаеннан да кулланылырга тиеш. Шуңа күрә уку материалы эчтәлегенә этнографик (Сабантуй бәйрәме, милли ашамлыклар, милли киемнәр) мәгълумәтләр, архитектура һәм мәдәният һәйкәлләре турында материаллар, классик язучы һәм шагыйрьләребез хакында белешмәләр, аларның әсәрләрен, әсәрләрдән өзекләр сайлап, дәреслек авторлары, һичшиксез, ялгышмаган. Шунысын да искәртеп үтик: дәреслектә уку материалы тыгыз тупланып бирелгән.
Дәреслек мәгълумәт алу чыганагы гына түгел. Монда бер үк вакытта мәҗбүри сүзлек минимумы, тел законнары, кагыйдәләр, үрнәк фразалар, сөйләм үрнәкләре дә туплап бирелгән. Башка дәреслекләрдән аермалы буларак, яңаларындател материалы сөйләм материалы белән тыгыз үрелеп бирелә. Грамматик материал һәм кагыйдәләр ятлап хәтердә нигезләнгән; алар әзер формада бирелми, бәлки сөйләм материалына кертелә. Укучылар кагыйдәләрне өйрәнгәнче үк аралашуда катнаша.
   Дәреслеккә кызыклы сораулар, күзәтүне, чагыштыруны, анализлауны, логик фикерләүне таләп иткән биремнәр һәм күнегүләр туплап бирелгән.

Эш дәфтәре өстәмә әсбат булып түгел, УМКның мәҗбүри өлеше (компаненты) булып тора. Ул укытучыга дәресләрне фронталь үткәрергә дә, бигрәк тә эшне кече төркемнәрдә, парларда, хәтта һәр укучыга шәхси якын килеп оештырырга да мөмкинлек бирә. Эш төрен сайлау күнегүләрнең санына һәм эчтәлегенә бәйле. Эш дәфтәрендәге темалар ситуатив һәм лексик-грамматик яктан бәйләнгән. V-VI сыйныфлар өчен эш дәфтәрләренең төзелеше бер үк. Һәр темадан соң укучыга 21гә кадәр күнегү тәкъдим ителә. Алар кызыклы, мавыктыргыч, төгәл һәм үтәү өчен әллә ни катлаулы түгел. V сыйныфта тәҗрибә туплаганнан соң, VI сыйныф өчен эш дәфтәрендәге биремнәрне башкару тагын да җиңеләя төшә. Алар иҗади төрдә, укучының логик фикерләү сәләтен үстерүгә юнәлтелгән, мөстәкыйль эшләүгә кызыксыну уята. Гомуми темадан соң “тест” рәвешендәге контроль эш тәкъдим ителә.
  Күнегүләрнең биремнәре төрлелеге белән аерылып тора.                                                                                                                                                                                                                                                                                                                                         

Аудиокассеталарда шигырьләр, текстлар, җырлар, фонетик күнегүләр, физкультминут өчен материал тәкъдим ителә.

Контроль тестлар һәм текстлар җыентыгы-укытучы өчен аеруча кирәкле һәм көтеп алынган ярдәмлек.
Дәрес материалы класстан тыш чараларда ныгытыла, камилләштерелә.
Уку елы башында(сентябрь урталарында)һәр сыйныфта да кереш контроль эшләр үткәрелә һәм уку елы азагында йомгаклау контроль эшен үткәрәбез. Үзем укыткан 5,6,7 нче сыйныфларда үзгәрешләрне чагыштыру өчен диаграммалар төзим.

   Шушы диаграммага таянып һәр елдагы белем сыйфатын да 

чагыштырып карарга була.(3 елгы нәтиҗәләр-5,6,7 сыйныфлар).                            

   Дәреслек никадәр яхшы булмасын ,ул үзеннән –үзе өйрәтми.Укытучы белем бирүгә иҗади якын килгәндә генә һәм үзенең һөнәри осталыгын ,белемен күтәрү юнәлешендә өзлексез эшләгәндә генә билгеле нәтиҗәләргә ирешергә мөмкин.
